MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 27


It-Tlieta, 25 ta’ April, 2023.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.12 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Clayton Bartolo, Ministru għat-Turiżmu; l-Onor. Glenn Bedingfield; l-Onor. Graham Bencini; l-Onor. Alex Muscat; l-Onor. Rebekah Borg (sostituta tal-Onor. David Agius); u l-Onor. Omar Farrugia (sostitut tal-Onor. Andy Ellul, Segretarju Parlamentari għad-Djalogu Soċjali), kienu preżenti.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru 26, li saret fit-18 ta’ April 2023, kienu kkonfermati.


PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.


KORRISPONDENZA

Iċ-Chairman għamel riferenza għal korrispondenza li kienet intalbet mill-Kumitat f’laqgħa preċedenti u li kienet għadha ma ntbagħtitx min-naħa ta’ Enemalta u appella sabiex din l-informazzjoni tintbagħat.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma mit-18 ta’ April 2023 l-eżami ta’ dan ir-rapport.

Fis-2.15 p.m. is-Sur Keith Schembri ġie msejjaħ jidħol fil-Kamra tal-Kumitat sabiex ikompli jagħti x-xhieda tiegħu bl-istess ġurament li kien ingħata f’laqgħa preċedenti.

Huwa kien akkumpanjat mill-assistenti legali tiegħu, Dr Edward Gatt u Dr Mark Vassallo.

Qabel ma bdew isiru d-domandi lix-xhud, Dr Edward Gatt talab li jiġi vverbalizzat hekk:

“Dr Edward Gatt, għan-nom ta’ Keith Schembri, qed jitlob li jingħata ruling mill-Ispeaker tal-Kamra tad-Deputati, fis-sens li d-depożizzjoni tax-xhud, Keith Schembri, tkun sospiża pendenti l-eżitu, jekk ikun hemm, tar-rapport li sar lill-Pulizija mit-tliet Membri tal-Oppożizzjoni fuq dan il-Kumitat.”.
 
Iċ-Chairman informa lil Dr Gatt li Membri Parlamentari biss setgħu jitolbu ruling mingħand l-Ispeaker, u talab sabiex ix-xhud, u l-assistenti legali tiegħu, jirtiraw mill-kamra sakemm il-Kumitat jiddelibera. 

Fis-2.20 p.m. il-Kumitat ġie sospiż, u meta fis-2.39 p.m. reġa’ rriżuma, is-Sur Keith Schembri, flimkien mal-assistenti legali tiegħu, ġew imsejħa sabiex jerġgħu jidħlu fil-kamra.

Iċ-Chairman informa lix-xhud li skont Ordni Permanenti Nru 62 huwa biss Membru Parlamentari li seta’ jitlob ruling mingħand l-Ispeaker, u la l-ebda Membru tal-Kumitat ma kien qed jagħmel talba għal ruling, it-talba ta’ Dr Gatt ma setgħetx tiġi milqugħa.

Wara li ġiet ikkomunikata din id-deċiżjoni tal-Kumitat min-naħa taċ-Chairman, Dr Edward Gatt reġa’ talab sabiex jiġi vverbalizzat hekk:

“Dr Edward Gatt, għax-xhud, qiegħed jitlob lill-Membri tal-Kumitat sabiex in vista taċ-ċirkostanzi partikolari li nqalgħu wara r-rapport lill-Pulizija li sar wara l-aħħar udjenza, ikunx opportun li xi Membru jitlob li jingħata ruling mill-Ispeaker dwar jekk it-talba għas-sospensjoni tax-xhieda għandhiex tingħata fiċ-ċirkostanzi.”. 

Meta ċ-Chairman staqsa jekk kienx hemm xi Membru tal-Kumitat li xtaq jagħmel din it-talba tiegħu, l-Onor. Glenn Bedingfield talab li l-Kumitat jiġi sospiż għal ftit minuti.

Għaldaqstant is-Sur Keith Schembri u l-assistenti legali tiegħu ntalbu joħorġu mill-kamra.

Fis-2.43 p.m. il-Kumitat ġie sospiż, u meta fis-2.53 p.m. reġa’ rriżuma, is-Sur Keith Schembri, flimkien mal-assistenti legali tiegħu, ġew imsejħa sabiex jerġgħu jidħlu fil-kamra.

Meta ċ-Chairman reġa’ staqsa jekk kienx hemm xi ħadd mill-Membri tal-Kumitat li xtaq jagħmel tiegħu it-talba li għamel Dr Gatt għan-nom tas-Sur Schembri, l-Onor. Glenn Bedingfield qal li jekk kellha ssir talba din kellha ssir mill-Kumitat u mhux minn xi Membru individwali.

Dr Edward Gatt informa lill-Kumitat li, in vista tar-rapport lill-Pulizija li kien sar miċ-Chairman, mill-Onor. David Agius u mill-Onor. Graham Bencini, hu u Dr Mark Vassallo kienu qegħdin jagħtu parir lis-Sur Schembri sabiex ma jweġibx għad-domandi li kienu sejrin isirulu waqt din il-laqgħa sakemm tingħata deċiżjoni mill-Qorti Kostituzzjonali fil-kawża li kienu sejrin jinizjaw fi ftit tal-ġranet oħra.

Iċ-Chairman qal li la ma kien hemm ebda Membru li għamel tiegħu t-talba għas-sospensjoni, il-Kumitat kien se jkompli bid-domandi lix-xhud, u x-xhud kellu obbligu jwieġeb għad-domandi ħlief f’dawk l-istanzi fejn ikun se jinkrimina lilu nnifsu. 

Peress li meta bdew isiru d-domandi lis-Sur Keith Schembri hu ma kienx qiegħed jirrispondi, fuq il-bażi li kienet se tinfetaħ kawża kostituzzjonali fi żmien jumejn, iċ-Chairman qal li l-unika triq li l-Kumitat kellu meta xhud ma jikkollaborax mal-Kumitat u ma jirrispondix għad-domandi li jsirulu, bl-eċċezzjoni ta’ meta jkun se jinkrimina lilu nnifsu, kienet li jmur fil-Plenarja u jitlob il-gwida tal-Ispeaker.  Għaldaqstant huwa kien se jagħmel dan aktar tard dakinhar stess.

Fl-3.01 p.m. is-Sur Schembri u l-assistenti legali tiegħu ntalbu jirtiraw mill-kamra.

L-eżami ta’ dan ir-rapport kien interrott u baqa’ aġġornat.

Fit-3.03 p.m. iċ-Chairman aġġorna l-Kumitat bl-istess aġenda għal data li kellha tiġi kkomunikata aktar tard.

